
Pakara Gaya
Isa Masih janta tha ki jald hi mujhe giriftar kiya
jaega. Ab us ne dua karke apne shagirdon ko
Khuda Bap ke supurd kar diya. Tab wuh apne
shagirdon ke sath nikla aur Wadi-e-Qidron ko
par karke ek bagh men dakhil hua. Yahudah
Iskariyoti to rahnuma imamon ke pas ja chuka
tha taki Isa Masih ko pakarne men un ki madad
kare. Rahnuma imamon aur Farisiyon ne
Yahudah ko Romi faujiyon ka dasta aur Baitul-
mugaddas ke kuchh pahredar die the. Ab yih
mashalen, laltain aur hathiyar lie bagh men
pahunche. Isa Masih ko malam tha ki use kya
pesh aega. Us ne nikalkar un se puchha, “Tum
kis ko dhtind rahe ho?”
Unhon ne jawab diya, “Isa Nasari ko.”
Wuh bola, “Main hi han.”

Yih sunkar sab pichhe hatkar zamin par gir
pare. Kya wuh apne shagirdon ke sath un par
tut parega? Ya kya wuh unhen shap dekar
bhasm karega?
Ek aur bar Isa Masih ne un se sawal kiya, “Tum
kis ko dhiind rahe ho?”
Unhon ne jawab diya, “Isa Nasari ko.”
Us ne kaha, “Main tum ko bata chuka hun ki
main hi hun. Agar tum mujhe dhtund rahe ho
to in ko jane do.”
» Us neyih kyon farmaya ki in ko jane do?
Wuh achchha charwaha hai jo apni bheron
ki bari fikr karta hai.
Patras ke pas talwar thi. Ab us ne use miyan
se nikalkar imam-e-azam ke ghulam ka dahna
kan ura diya. Lekin Isa Masih ne Patras se kaha,
“Talwar ko miyan men rakh. Kya main wuh
pyala na piyun jo Bap ne mujhe diya hai?”
» Pyala pine se wuh kya kahna chahta hai?

Jo ho raha hai wuh Khuda Bap ki taraf se hai.
Wuhi yih talkh pyala pila raha hai. Dusri
Injilon se ham jante hain ki Isa Masih ne
ghulam ko shafa di. Use us ki bhi fikr rahi.
» Jitna Masth ka jawab halim thd utna Patras ka
rawaiya sakht tha. Us ne dushman ko dekhkar
kya kiya?
Us ne talwar chalakar ghulam ka kan ura
diya. Use abhi tak samajh nahin ai thi ki
salib ki yih rah Isa Masih ke lie muqarrar
hi thi. Ab tak Patras zabardasti Khuda
ki badshahi lana chahta tha. Lekin insan
Khuda ki badshahi nahin 1a sakta.
Phir Isa Masih ke mukhalifon ne use bandh liya.
Pahle wuh use Hanna ke pas le gae. Hanna us
sal ke imam-e-azam Kayfa ka susar tha.
Inkar
Patras ne himmat na hari. Wuh sher ke munh
men jane ko bhi taiyar tha. Ab wuh kisi aur
shagird ke sath Isa Masih ke pichhe ho liya. Yih

dusra shagird imam-e-azam ka janane wala tha,
islie wuh Isa Masih ke sath imam-e-azam ke
sahn men dakhil hua. Patras bahar darwaze
par khara raha. Phir imam-e-azam ka janane
wala shagird dubara nikal aya. Us ne gate ki
nigrani karne wali aurat se bat ki to use Patras
ko apne sath andar le jane ki ijazat mili. Lekin
Patras ko dekhkar naukarani ne puchha, “Tum
bhi is admi ke shagird ho ki nahin?”
Patras ne jawab diya, “Nahin, main nahin hun.”
Ustad ne peshgoi ki thi ki ta tin bar mera inkar
karega.
» Inkar karne ki kya wajah thi? Kya Patras darpok
tha?
Patras darpok nahin tha. Us sahn men jane
se Patras jan par khel raha tha. Is ke lie wuh
jhuth bolne ke lie bhi taiyar tha.
» Lekin kya sachche shagird ko kabhi jhiith bolne
ki ijjazat hai?

Nahin, jo sachche aur wafadar charwahe
ki bher hai us ka jhuth bolna kabhi nahin
jachta.
Thand thi, islie ghulamon aur pahredaron ne
lakari ke koylon se ag jalai. Ab wuh us ke pas
khare tap rahe the. Patras bhi un ke sath khara
tap raha tha.
Yahudi Buzurgon ke Samne
Itne men imam-e-azam Hanna, Isa Masih ki
puchh-gachh karke us ke shagirdon aur talim
ke bare men taftish karne laga.
» Yih mazhabi rahnumad Isd Masih ki piichh-
gachh kyon karne lage?
Yih koi na koi bahana dhind rahe the taki
saza-e-maut ka faisla kar saken. Unhen
sachchai ki parwah nahin thi.
Isa Masih bola, “Mainne duniya men khulkar
bat ki hai. Main hamesha Yahuidiibadatkhanon
aur Baitul-muqaddas men talim deta raha,
wahan jahan tamam Yahudi jama hua karte

hain. Poshidagi men to mainne kuchh nahin
kaha. Ap mujh se kyon puchh rahe hain? Un se
dariyaft karen jinhon ne meri baten suni hain.
Un ko malum hai ki mainne kya kuchh kaha
hai.”

Tab ek pahredar ne Isd Masih ke munh par

A 3

thappar markar kaha, “Kya yih imam-e-azam

se bat karne ka tariga hai jab wuh tum se kuchh

puchhe?”

Isa Masih ne jawab diya, “Agar maifnne buri bat

kihai to sabit kar. Lekin agar sach kaha, to tiine

mujhe kyon mara?”

» Apnejawab se Isa Masih ne kis chiz par zor diya?
Apne jawab se us ne apni baton ki sachchai
par zor diya. Wuh to sachcha charwaha
hai jise sachche Bap se bheja gaya hai. Us
men jhuth nahin hai, na wuh kisi men jhuth
bardasht kar sakta hai. Na use Patras ka
jhuth, na Yahudi rahnumaon ki terhi-merhi
siyasat pasand thi. Maut ke samne bhi wuh

na dain na bain taraf hila. Sach bolna aur

wafadari—aisi qimati chizen ajkal kahan pai

jati hain? Kya ap men us ki sachchai hai?
Phir Hanna ne Isa Masih ko bandhi hui halat
men imam-e-azam Kayfa ke pas bhej diya.
Imam-e-azam Kayfa ke sath Yahudi adalat-e-
aliya ke buzurg bhi baithe the. Asl adalat yahi
thi.

Dubara Inkar

Patras ab tak ag ke pas khara tap raha tha. Itne
men dusre us se puchhne lage, “Tum bhi us ke
shagird ho ki nahin?”
Lekin Patras ne inkar kiya, “Nahin, main nahin
han.”
Lagta nahin ki Patras mahsus kar raha tha ki
us se ghalati ho rahi hai. Shayad wuh dil
men fakhr bhi kar raha tha ki main ab tak is
khatarnak jagah men khara han.
Phir imam-e-azam ka ek ghulam bol utha jo us
admi ka rishtedar tha jis ka kan Patras ne ura

diya tha, “Kya mainne tum ko bagh men us ke

sath nahin dekha tha?”

Patras ne ek bar phir inkar kiya, aur inkar karte

hi murgh ki bang sunai di.

Ab Patras ko Isa Masih ki bat yad ai aur wuh

nikalkar khib ro para.

» Patras kyon ro para?
Achanak use Isa Masih ki bat yad ai ki ta
mujhe janane se inkar karega. Us ne ekdam
apni jhuthi halat mahsus ki. Use is ka ehsas
hua ki ustad ki pak sachchai aur wafadari
mujh men nahin hai. Main us ki sachchai
ki rah par chalne men fail ho gaya hun.
Patras hathiyar dalkar man gaya ki meri har
koshish be-fayda, sifar ke barabar hai.

» Patras ne hathiyar kyon dal die?
Pahle wuh samajhta tha ki main ustad ka
behtarin shagird hun. Sab kuchh mere qabu
men hai, aur ustad mujh par pura bharosa
rakh sakta hai. Main hi us ki badshahi

latnga. Main hi us ka sab se bara wazir ban
jaunga. Lekin ab yih khyal ekdam ghalat
sabit hua.

» Patras ki har se ham kya sikh sakte hain?
Jo shagird banana chahta hai zaruri hai
ki wuh pahle apne tamam hathiyar dal de.
Pahle wuh man le ki mujh se kuchh nahin
ho sakta. Na main Isa Masih ki madad karne
layq hun na apni hi tagat se apni najat pa
sakta hun. Ek hi hai jo meri madad kar sakta
hai—wuh jo gunah aur maut par fath pakar
jiutha hai. Patras ne ekdam pahchan liya ki
meri apni sachchai aur wafadari khokhli-si
hai. Unchi dukan phika pakwan wali bat hai.
Aur ab mainne ustad ko janane se inkar bhi
kiya hai. Kya wuh kabhi mujhe maf karega?

Pilatus ke Samne
Yahuidi buzurgon ne Isa Masih ko saza-e-maut
ke layq qarar diya. Phir wuh qaidi ko apne

sath lekar Romi governor ke mahl banam
praetorium ke pas pahunch gae.
» Yahudi buzurgon ne Isa Masih ko sidhd sazd-e-
maut kyon na di?
Yahudiyon ko saza-e-maut dene ki ijazat
nahin thi. Sirf Romi governor Pilatus ko yih
ikhtiyar tha.
Ab subh ho chuki thi. Chunki Yahudi Fasah
ki Id ke khane men sharik hona chahte the,
islie wuh mahl men dakhil na hue, warna wuh
napak ho jate. Islie Pilatus nikalkar un ke pas
aya aur puchha, “Tum is admi par kya ilzam
laga rahe ho?”
Unhon ne jawab diya, “Agar yih mujrim na hota
to ham ise ap ke hawale na karte.”
Pilatus ne kaha, “Phir ise le jao aur apni sharai
adalaton men pesh karo.”
Lekin Yahudiyon ne etaraz kiya, “Hamen kisi
ko saza-e-maut dene ki ijazat nahin.”

Tab Pilatus phir apne mahl men gaya. Wahan
se us ne Isa Masih ko bulaya aur us se ptchha,
“Kya tum Yahudiyon ke badshah ho?”

Isa Masih ne puchha, “Kya ap apni taraf se yih
sawal kar rahe hain, ya auron ne ap ko mere
bare men bataya hai?”

Pilatus ne jawab diya, “Kya main Yahudi hun?
Tumhari apni qaum aur rahnuma imamon hi
ne tumhen mere hawale kiya hai. Tum se kya
kuchh sarzad hua hai?”

Isa Masih ne farmaya,

Meri badshahi is duniya ki nahin

hai. Agar wuh is duniya ki hoti

to mere khadim sakht jidd-o-jahd

karte taki mujhe Yahudiyon ke

hawale na kiya jata. Lekin aisa

nahin hai. Ab meri badshahi yahan

ki nahin hai. (Yahanna 18:36)

» Kyd Isa Masih ki badshahi is duniyad ki hai?
Nahin. Us ki badshahi Khuda ki badshahi
hai.

Pilatus ne kaha, “To phir tum waqai badshah
ho?”

Isa Masih ne jawab diya,

Ap sahi kahte hain, main badshah

hun. Main isi magsad ke lie paida

hokar duniya men aya ki sachchai ki

gawahi dun. Jo bhi sachchai ki taraf

se hai wuh meri sunta hai.

(Yahanna 18:37)

» Isd Masih kis magsad ke lie duniyd men aya?
Wuh sachchai ki gawahi dene duniya men
aya.

» Yih kis gism ki sachchai hai?

Sachchai ek aisi chiz hai jo thos hai. Jo kabhi
mitai nahin ja sakti.

» Yih sachchai kyon thos hai?

Islie ki yih Khuda ki muhabbat-bhari
wafadari hai. Isi wafadari ne bardasht na
kiya ki ham barbad ho rahe hain. Islie us
ne apna Farzand is duniya men bhej diya

taki wuh apni jan gunahgar insan ki khatir
qurban kare. Aur yahi thos wafadari us ke
Farzand men bhi pai jati hai. Wuh sachchai
yani muhabbat-bhari wafadari ka badshah
hai.
Isa Masih pahle kah chuka tha ki main achchha
charwaha hun. Sachchai ka yih badshah
achchha charwaha hai. Yih wuh charwaha hai
joapnikhoihuibheron ke pichhe chal parta hai
taki unhen bachae rakhe. Yih wuhi charwaha
hai jo apni bheron ki khatir apni jan bhi deta
hai.
» Masih ka kya matlab hai ki jo bhi sachchai ki
taraf se hai wuh meri suntd hai?
Jo Isa Masih par iman lae wuh is shahi
charwahe ki bher ban jata hai, aur wuh
us ki sunta hai. Ab se wuh Masih ki ilahi
badshahi ka shahri hai. Be-shak wuh is
duniya men baste hue apne gharane aur
mulk ka zimmedar rukn rahta hai. Lekin

use malum hai ki yih duniya mera haqiqi
ghar nahin hai. Main duniya men ajnabi aur
musafir hun.
» Ham kyon musdfir hain?
Islie ki ham sachchai ke charwahe ki bheren
hain. Yih sachchai aur duniya ka jhuth apas
men mel nahin khate. Isi lie hamara ghar is
duniya men kabhi nahin ho sakta.
Pilatus ne puchha, “Sachchai kya hai?”
Pilatus siyasatdan tha. Us ke nazdik sachchai
ki kol qadr nahin thi. Taqat aur paise se
kam chalta tha, aur yih pane ke lie har chal
chalti thi—bilkul aj ki siyasat ki tarah. Use is
muhabbat-bhari wafadari se koi matlab nahin
tha.
Saza-e-Maut ka Faisla
Phir wuh dubara nikalkar Yahudiyon ke pas
gaya. Us ne elan kiya, “Mujhe use mujrim
thahrane ki koi wajah nahin mili. Lekin
tumhari ek rasm hai jis ke mutabiq mujhe Id-

14/ Saza-e-Maut kd Faisla



e-Fasah ke mauqe par tumbhare lie ek qaidi ko
riha karna hai. Kya tum chahte ho ki main
‘Yahudiyon ke badshah’ ko riha kar dun?”
Lekin jawab men log chillane lage, “Nahin, is ko
nahin balki Bar-abba ko.” (Bar-abba daku tha.)
Phir Pilatus ne Isa Masih ko kore lagwae.
Faujiyon ne kantedar tahniyon ka ek taj
banakar us ke sar par rakh diya. Unhon ne use
arghawani rang ka libas bhi pahnaya. Phir us
ke samne akar wuh kahte, “Ai Yahudiyon ke
badshah, adab!” Aur use thappar marte the.
Ek bar phir Pilatus nikal aya aur Yahudiyon se
bat karne laga, “Dekho, main ise tumhare pas
bahar la raha han taki tum jan lo ki mujhe ise
mujrim thahrane ki koi wajah nahin mili.” Phir
Isa Masih kantedar taj aur arghawani rang ka
libas pahne bahar aya. Pilatus ne un se kaha,
“Lo yih hai wuh admi.”

Jo sachchai ka badshah tha us ke zakhmon se
khun tapak raha tha. Jo akela hi insan ko najat

de sakta tha use badtarin mujrim ki tarah pesh
kiya gaya tha. Jo har khoi hui bher ki khoj men
rahta tha use panwon tale kuchla gaya tha.
Use dekhte hi rahnuma imam aur un ke
mulazim chikhne lage, “Ise maslub karen, ise
maslab karen!”
Pilatus ne un se kaha, “Tum hi ise le jakar
maslib karo. Kyonki mujhe ise mujrim
thahrane ki koi wajah nahin mili.”
Yahudiyon ne israr kiya, “Hamare pas shariat
hai aur is shariat ke mutabiq lazim hai ki wuh
mara jae. Kyonki is ne apne ap ko Allah ka
Farzand garar diya hai.”
» Ab Yahudi rahnuma asli ilzam par utar de the.
Wuh kya tha?
Ilzam yih tha ki wuh apne ap ko Allah ka
Farzand samajhta hai.
Yih sunkar Pilatus mazid dar gaya.
» Wuh kyon dar gaya?

Us ne socha, agar Isa Masih apne ap ko Allah
ka Farzand samajhta hai to aisa na ho ki wuh
mere khilaf koi jadu-tona kare.
Dubara mahl men jakar us ne Isa Masih se
puchha, “Tum kahan se ae ho?”
Lekin Isa Masih khamosh raha. Pilatus ne
us se kaha, “Achchha, tum mere sath bat
nahin karte? Kya tumhen malim nahin ki
mujhe tumhen riha karne aur maslub karne ka
ikhtiyar hai?”
Isa Masih ne jawab diya,
Ap ko mujh par ikhtiyar na hota
agar wuh ap ko upar se na diya gaya
hota. Is wajah se us shakhs se zyada
sangin gunah hua hai jis ne mujhe

H

dushman ke hawale kar diya hai.
(Yahanna 19:11)

» Pilatus ko kis se ikhtiyar mila tha?
Khuda se.

» Isa Masih farmdta hai ki Pildtus se zydda
qusurwar kot aur hai. Wuh kaun?
Wuh jis ne use dushman ke hawale kar diya
hai.
» Wuh kaun tha?
Yahudah bhi aur wuh tamam Yahudi buzurg
bhi jinhon ne use pakarkar governor ke
hawale kar diya.
Is ke bad Pilatus ne use azad karne ki koshish ki.
Lekin Yahudi chikh chikhkar kahne lage, “Agar
apiseriha karen to ap Romishahanshah Qaisar
ke dost sabit nahin honge. Jo bhi badshah hone
ka dawa kare wuh shahanshah ki mukhalafat
karta hai.”
Is tarah ki baten sunkar Pilatus Isa Masih ko
bahar le aya. Phir wuh judge ki kursi par baith
gaya. Us jagah ka nam “Pachchikari” tha. Ab
dopahar ke taqriban barah baj gae the. Us din
id ke lie taiyariyan ki jati thin, kyonki agle din

id ka aghaz tha. Pilatus bol utha, “Lo, tumhara
badshah!”
Lekin wuh chillate rahe, “Le jaen ise, le jaen!
Ise maslub karen!”
Pilatus ne puchha, “Kya main tumbhare
badshah ko salib par charhaan?”
Rahnuma imamon ne jawab diya, “Siwae
shahanshah ke hamara koi badshah nahin
hai.”
Phir Pilatus ne Isa Masih ko un ke hawale kar
diya taki use maslub kiya jae.

Kuchh Akhiri Baten
Yon Isa Masih pakke irade se salib ki rah par
chalta raha. Use maut se bachne ke kai mauqge
the. Use malum tha ki Yahudah use dushman
ke hawale karega. Wuh Yariushalam ko chhor
sakta tha. Lekin wuh jan-bujhkar us bagh
men gaya jo Yahudah janta tha. Bad men
bhi wuh bach sakta tha. Yahudi adalat-e-aliya
aur Pilatus ke samne wuh inkar kar sakta tha.

Lekin us ne aisa na kiya. Wuh janta tha ki
mujhe yih talkh pyala pina hi hai.

Musibat men bhi wuh achchha charwaha tha.
Pakre jate waqt us ne apne shagirdon ko pakre
jane se bachaya. Us ne Patras ko talwar chalane
se rokkar ghulam ka kan thik kiya. Use Romi
governor Pilatus ki bhi fikr thi. Wuh use bhi
sachchai ki rah par lane se na jhijka.

Raha yih sawal: Ap is wafadar shahi charwahe
ke samne kya karenge? Kya ap use Yahudi
rahnumaon ki tarah rad karenge? Ya kya
ap Pilatus ki tarah tanz kaskar kahenge ki
sachchai kya hai?

Ya kya ap Yahudah ki tarah honge? Wuh
shagird to tha, lekin wuh ustad se sirf fayda
uthana chahta tha. Khazanchi ke taur par us ne
be-imani ki. Aur jab dekha ki meri bat nahin
ban rahi to us ne paison ke lalach men use
dushman ke hawale kar diya.

Lekin shayad ap Patras ki-si soch rakhenge?
Ap apne ap ko Masih ke wazir samajhte hain.
Ap samajhte hain ki main apni hi tagat se sab
kuchh karunga, najat ka kam bhi.

Mere dost, agar ap sochte hain ki ap zara
bhi apni najat khud hasil kar sakte hain to
ap sachche shagird nahin ban sakte. Han,
Patras sachcha shagird ban gaya, lekin bad
men. Pahle use manana para ki main kuchh
nahin kar sakta. Agar main apni tagat se kuchh
karna chahun to sarasar fail ho jaunga, us ka
inkar karne tak gir jaunga.

Mere aziz, najat pane ki ek hi rasta hai: yih ki
apne hathiyar dalkar apni jan ko us ke supurd
karo. Yahi man lo ki mujh se kuchh nahin
ho sakta. Ai Isa Masih, ti hi sab kuchh hai.
Ta hi mujhe azad kar sakta hai. Mujhe apni
bher bana de. Mujhe hari charagahon par le
ja, aisi jaghon par jahan chashme ka taza pani
ubalta rahta hai. Jahan dushman ke rabara bhi

dastarkhan bichha rahta hai. Mujhe is tar-o-
tazagi ki ashad zarurat hai. Ai mere aga, mujh
men najat pane ki koi tagat nahin hai. Islie a,
meri madad kar. Amin.

Injil, Yahanna 18:1-19:16
Pakara Gaya
Yih kahkar Isa apne shagirdon ke sath nikla
aur Wadi-e-Qidron ko par karke ek bagh
men dakhil hua. Yahudah jo use dushman
ke hawale karne wala tha wuh bhi is
jagah se wagqif tha, kyonki Isa wahan apne
shagirdon ke sath jaya karta tha. Rahnuma
imamon aur Farisiyon ne Yahudah ko Romi
faujiyon ka dasta aur Baitul-muqgaddas ke
kuchh pahredar die the. Ab yih mashalen,
laltain aur hathiyar lie bagh men pahunche.
Isa ko malum tha ki use kya pesh aega.

Chunanche us ne nikalkar un se puchha,
“Tum kis ko dhund rahe ho?”

Unhon ne jawab diya, “Isa Nasari ko.”

Isa ne unhen bataya, “Main hi han.”
Yahudah jo use dushman ke hawale karna
chahta tha, wuh bhi un ke sath khara tha.
Jab Isa ne elan kiya, “Main hi hun,” to sab
pichhe hatkar zamin par gir pare. Ek aur
bar Isa ne un se sawal kiya, “Tum kis ko
dhtnd rahe ho?”

Unhon ne jawab diya, “Isa Nasari ko.”

Usne kaha, “Main tum ko bata chuka hian ki
main hi han. Agar tum mujhe dhtind rahe
ho to in ko jane do.” Yon us ki yih bat puri
hui, “Mainne un men se jo tine mujhe die
hain ek ko bhi nahin khoya.”

Patras ke pas talwar thi. Ab us ne use
miyan se nikalkar imam-e-azam ke ghulam
ka dahna kan ura diya (ghulam ka nam
Malkhus tha). Lekin Isa ne Patras se kaha,

“Talwar ko miyan men rakh. Kya main wuh
pyala na piyun jo Bap ne mujhe diya hai?”
Phir fauji daste, un ke officer aur Baitul-
mugaddas ke Yahudi pahredaron ne Isa ko
giriftar karke bandh liya. Pahle wuh use
Hanna ke pas le gae. Hanna us sal ke imam-
e-azam Kayfa ka susar tha. Kayfa hi ne
Yahudiyon ko yih mashwara diya tha ki
behtar yih hai ki ek hi admi ummat ke lie
mar jae.
Inkar

Patras kisi aur shagird ke sath Isa ke pichhe
ho liya tha. Yih dasra shagird imam-e-
azam ka janane wala tha, islie wuh Isa
ke sath imam-e-azam ke sahn men dakhil
hua. Patras bahar darwaze par khara raha.
Phir imam-e-azam ka janane wala shagird
dubara nikal aya. Us ne gate ki nigrani
karne wali aurat se bat ki to use Patras

ko apne sath andar le jane ki ijazat mili.
Us aurat ne Patras se puchha, “Tum bhi is
admi ke shagird ho ki nahin?”

Us ne jawab diya, “Nahin, main nahin hun.”
Thand thi, islie ghulamon aur pahredaron
ne lakari ke koylon se ag jalai. Ab wuh us
ke pas khare tap rahe the. Patras bhi un ke
sath khara tap raha tha.

Yahudi Buzurgon ke Samne
Itne men imam-e-azam Isa ki puchh-gachh
karke us ke shagirdon aur talim ke bare
men taftish karne laga. Isa ne jawab men
kaha, “Mainne duniya men khulkar bat ki
hai. Main hamesha Yahudi ibadatkhanon
aur Baitul-muqaddas men talim deta raha,
wahan jahan tamam Yahudijama hua karte
hain. Poshidagi men to mainne kuchh
nahin kaha. Ap mujh se kyon puchh rahe
hain? Un se dariyaft karen jinhon ne meri

baten suni hain. Un ko malim hai ki
mainne kya kuchh kaha hai.”

Is par sath khare Baitul-muqaddas ke
pahredaron men se ek ne Isa ke munh par
thappar markar kaha, “Kya yih imam-e-
azam se bat karne ka tariga hai jab wuh
tum se kuchh puchhe?”

Isa ne jawab diya, “Agar mainne buri bat ki
hai to sabit kar. Lekin agar sach kaha, to
tine mujhe kyon mara?”

Phir Hanna ne Isa ko bandhi hui halat men
imam-e-azam Kayfa ke pas bhej diya.

Dubara Inkar
Patras ab tak ag ke pas khara tap raha tha.
Itne men dusre us se puchhne lage, “Tum
bhi us ke shagird ho ki nahin?”
Lekin Patras ne inkar kiya, “Nahin, main
nahin hun.”

Phirimam-e-azam ka ek ghulam bol utha jo
us admika rishtedar tha jis ka kan Patras ne
ura diya tha, “Kya mainne tum ko bagh men
us ke sath nahin dekha tha?”

Patras ne ek bar phir inkar kiya, aur inkar
karte hi murgh ki bang sunai di.

Pilatus ke samne

Phir Yahudi Isd ko Kayfa se lekar Romi
governor ke mahl banam praetorium ke
pas pahunch gae. Ab subh ho chuki thi aur
chunki Yahadi Fasah ki Id ke khane men
sharik hona chahte the, islie wuh mahl
men dakhil na hue, warna wuh napak ho
jate. Chunanche Pilatus nikalkar un ke pas
ayaaur puchha, “Tumis admi par kya ilzam
laga rahe ho?”

Unhon ne jawab diya, “Agar yih mujrim na
hota to ham ise ap ke hawale na karte.”

Injil, Yahannd 18:1-19:16 / 27



Pilatus ne kaha, “Phir ise le jao aur apni
sharai adalaton men pesh karo.”

Lekin Yahudiyon ne etaraz kiya, “Hamen
kisi ko saza-e-maut dene ki ijazat nahin.”
Isa ne is taraf ishara kiya tha ki wuh kis
tarah marega aur ab us ki yih bat puri hui.
Tab Pilatus phir apne mahl men gaya.
Wahan se us ne Isa ko bulaya aur us se
puchha, “Kya tum Yahudiyon ke badshah
ho?”

Isa ne puchha, “Kya ap apni taraf se yih
sawal kar rahe hain, ya auron ne ap ko mere
bare men bataya hai?”

Pilatus ne jawab diya, “Kya main Yahudi
htun? Tumhari apni qaum aur rahnuma
imamon hi ne tumhen mere hawale kiya
hai. Tum se kya kuchh sarzad hua hai?”

Isa ne kaha, “Meri badshahi is duniya ki
nahin hai. Agar wuh is duniya ki hoti to
mere khadim sakht jidd-o-jahd karte taki

mujhe Yahudiyon ke hawale na kiya jata.
Lekin aisa nahin hai. Ab meri badshahi
yahan ki nahin hai.”

Pilatus ne kaha, “To phir tum waqai
badshah ho?”

Isa ne jawab diya, “Ap sahi kahte hain,
main badshah hun. Main isi magsad ke lie
paida hokar duniya men aya ki sachchai ki
gawahi dun. Jo bhi sachchai ki taraf se hai
wuh meri sunta hai.”

Pilatus ne puchha, “Sachchai kya hai?”

Saza-e-Maut ka Faisla

Phir wuh dubara nikalkar Yahudiyon ke
pas gaya. Us ne elan kiya, “Mujhe use
mujrim thahrane ki kol wajah nahin mili.
Lekin tumhari ek rasm hai jis ke mutabiq
mujhe Id-e-Fasah ke mauge par tumhare lie
ek gaidi ko riha karna hai. Kya tum chahte
ho ki main ‘Yahudiyon ke badshah’ ko riha
kar dun?”

Lekin jawab men log chillane lage, “Nahin,
is ko nahin balki Bar-abba ko.” (Bar-abba
daku tha.)

Phir Pilatus ne Isa ko kore lagwae. Faujiyon
ne kantedar tahniyon ka ek taj banakar
us ke sar par rakh diya. Unhon ne use
arghawani rang ka libas bhi pahnaya. Phir
us ke samne akar wuh kahte, “Ai Yahudiyon
ke badshah, adab!” Aur use thappar marte
the.

Ek bar phir Pilatus nikal aya aur Yahudiyon
se bat karne laga, “Dekho, main ise
tumhare pas bahar 1a raha hun taki tum
jan lo ki mujhe ise mujrim thahrane ki koi
wajah nahin mili.” Phir Isa kantedar taj
aur arghawani rang ka libas pahne bahar
aya. Pilatus ne un se kaha, “Lo yih hai wuh
admi.”

Use dekhte hi rahnuma imam aur un ke
mulazim chikhne lage, “Ise maslub karen,
ise maslab karen!”

Pilatus ne un se kaha, “Tum hi ise le jakar
maslub karo. Kyonki mujhe ise mujrim
thahrane ki koi wajah nahin mili.”
Yahudiyon ne israr kiya, “Hamare pas
shariat hai aur is shariat ke mutabiq lazim
hai ki wuh mara jae. Kyonki is ne apne ap
ko Allah ka Farzand qarar diya hai.”

Yih sunkar Pilatus mazid dar gaya. Dubara
mahl men jakar Isa se puchha, “Tum kahan
se ae ho?”

Lekin Isa khamosh raha. Pilatus ne us se
kaha, “Achchha, tum mere sath bat nahin
karte? Kya tumhen malum nahin ki mujhe
tumhen riha karne aur maslab karne ka
ikhtiyar hai?”

Isa ne jawab diya, “Ap ko mujh par ikhtiyar
na hota agar wuh ap ko upar se na diya gaya

hota. Is wajah se us shakhs se zyada sangin
gunah hua hai jis ne mujhe dushman ke
hawale kar diya hai.”

Is ke bad Pilatus ne use azad karne ki
koshish ki. Lekin Yahudi chikh chikhkar
kahne lage, “Agar ap ise riha karen to
ap Romi shahanshah Qaisar ke dost sabit
nahin honge. Jo bhi badshah hone ka dawa
kare wuh shahanshah ki mukhalafat karta
hai.”

Is tarah ki baten sunkar Pilatus Isa ko bahar
le aya. Phir wuh judge ki kursi par baith
gaya. Us jagah ka nam “Pachchikari” tha.
(Arami zaban men wuh Gabbata kahlati
thi.) Ab dopahar ke taqriban barah baj gae
the. Us din id ke lie taiyariyan ki jati thin,
kyonki agle din 1d ka aghaz tha. Pilatus bol
utha, “Lo, tumhara badshah!”

Lekin wuh chillate rahe, “Le jaen ise, le
jaen! Ise maslub karen!”

Pilatus ne sawal kiya, “Kya main tumhare
badshah ko salib par charhaan?”
Rahnuma imamon ne jawab diya, “Siwae
shahanshah ke hamara koi badshah nahin
hai.”

Phir Pilatus ne Isa ko un ke hawale kar diya
taki use maslub kiya jae.

